
Fundur haldinn í Héraðsnefnd Austur Húnvetninga þriðjudaginn 2. mars 2004 kl. 13:30 í Félagsheimilinu á Blönduósi.  Mæting samkvæmt undirskriftum.

Valgarður Hilmarsson, oddviti, setti  fundinn og stjórnaði honum. Sæmundur Gunnarsson, ritaði fundargerð.

1.
Tónlistarskóli Austur Húnvetninga, kynning

Skarphéðinn Einarsson skólastjóri tónlistarskólans kynnti starfsemi skólans fyrir héraðsnefnd. Skarphérðinn sagði m.a. að hann teldi að tónlistarskóli sé og eigi að vera fyrir alla, því allir eiga að geta kynnst tónlist í einhverri mynd. Hann sagði að tónlistarnám væri andlega og líkamlega þroskandi. Kannanir hafa sýnt að þau börn og unglingar sem hafa stundað tónlistarnám gengur yfirleitt betur í skóla auk þess sem tónlistarnám hefði töluvert forvarnargildi. Skarphéðinn rakti sögu skólans sem var stofnaður  1971. Í dag eru 168 nemendur við skólann og kennslustundafjöldi 142 stundir á viku. Kennarar eru 6 auk stundakennara.  Kennt er á flest hljóðfæri auk söngs.  Skólinn er með starfstöðvar á Bogabraut 10 á Skagaströnd, Húnabraut 26 á Blönduósi og í Húnavallaskóla. Auk þess fer hluti af söngnámi fram í kirkjunni á Blönduósi.  Fram kom að söngnámið er mjög vinsælt og komast færri að en vilja. 

Með Skarphéðni komu nemendur úr skólanum sem kynntu héraðsnefndarmönnum árangur náms síns við tónlistarskólann.

· Lilly Rebekka Steingrímsdóttir flutti lag úr Kátu ekkjunni á píanó.

· Jakob Sigurjónsson söngnemandi flutti lagið Þey, þey og ró, ró undirleikari var Anna María Guðmundsdóttir kennari.

· Einar Bjarni flutti lagið My way á básúnu, Skarphéðinn spilaði undir á gítar.

Oddviti þakkaði Skarphéðni og nemendum skólans fyrir kynninguna. 

2.
Heilbrigðisstofnunin á Blönduósi, kynning

Framkvæmdaráð Heilbrigðisstofnunarinnar á Blönduósi kynnti starfsemi stofnunarinnar. Framkvæmdaráðið er skipað Valbirni Steingrímssyni framkvæmdastjóra, Ómari Ragnarssyni yfirlækni og Sveinfríði Sigurpálsdóttir hjúkrunarforstjóra. 

Umræður og fyrirspurnir urðu eftir kynninguna.

3.
Heilbrigðiseftirlit Norðurlands vestra, kynning

Steinunn Hjartardóttir framkvæmdastjóri Heilbrigðiseftirlits Norðurlands vestra kynnti starfsemi heilbrigðiseftirlitsins.  

Nokkur umræða varð um heilbrigðiseftirlit.  Mikil umræða varð um tekjur heilbrigðiseftirlitsins og uppsafnaðan halla sem hefur verið fjármagnaður af sveitarfélaginu Skagafirði.

4.
Málefni Dvalarheimilisins Sæborgar

Bryndís Björk Guðjónsdóttir framkvæmdastjóri kynnti breytingar á rekstri dvalarheimilisins Sæborgar. Bryndís sagði frá því að undanfarin ár hafi verið lögð mikil áhersla á það gagnvart heilbrigðisráðuneytinu að heimild fengist til þess að breyta hluta af dvalarrýmum í hjúkrunarrými. Þann 13. júní 2003 var formlega óskað eftir því að 6 dvalarrýmum yrði breytt í hjúkrunarrými. 

Heilbrigðisráðuneytið hefur samþykkt að frá og með 15. febrúar s.l. fái dvalarheimilið Sæborg heimild fyrir 3 hjúkrunarrýmum. 

Bryndís fór yfir helstu breytingar á rekstri dvalarheimilisins í kjölfar þess að heimild fékkst fyrir hjúkrunarrýmum. Tekjur Sæborgar eru áætlaðar 29,7 milljónir á ársgrundvelli miðað við núverand vistmenn. Þetta er um 7,4 milljóna hækkun frá því sem var. Áætlað er að kostnaður aukist um a.m.k. 6,1 milljón á ári. Helsti kostnaðarauki er næturvakt sem sett hefur verið. Jafnframt hefur verið samið við Heilbrigðisstofnunina á Blönduósi um að annast læknis- og hjúkrunarþjónustu. Miðað við ofangreindar forsendur ætti fjárhagur Sæborgar að batna um allt að 1,3 milljónir á ári. 

Bryndís benti á að nauðsynlegt sé að berjast fyrir frekari fjölgun á hjúkrunarrýmum. Hún sagði að nú þegar væru hjúkrunarþyngd stofnunarinnar meiri en 3 hjúkrunarrými. Jafnframt að eftirspurnin væri fyrst og fremst eftir hjúkrunarrýmum en lítil sem engin eftir dvalarrýmum.

5.
Önnur mál

Fyrir fundinum liggur fundargerð samgöngunefndar frá 25. febrúar s.l. Rafn Sigurbjörnsson formaður samgöngunefndar kynnti hugmyndir um breytingar á vegi að Finnstungu.   Vegagerðin hefur kynnt tvær tillögur um breytingar á veginum. Fyrri tillagan gengur út frá því að laga krappa og bratta beygju á veginum.  Áætlaður kostnaður er um 3,5 milljónir. Hin gerir ráð fyrir nýju vegstæði sem liggur til suðurs.  Þessi leið myndi lengja leiðina frá bænum að hringvegi.  Mögulega þyrfti sú tillaga að fara í umerfismat.  Áætlaður kostnaður er a.m.k 10,5 milljónir.  Fram kom hjá Þorvaldi Böðvarsyni hjá vegagerðinni að  hann teldi fyrri kostinn heppilegri.

Svohjóðandi tillaga var lögð fram:  “Vegna hugmynda um endurbætur á vegasambandi að Finnstungu samþykkir Héraðsnefnd Austur Húnvetninga að lagður verði nýr vegur til suðurs frá bænum í samræmi við fyrirliggjandi frumteikningar.”  undir tillöguna skrifa Rafn Sigurbjörnsson og Tryggvi Jónsson.

Mikil umræða varð um hvorn kostinn ætti að leggja til að yrði valinn.

Tillagan var borin undir atkvæði og samþykkt með sjö atkvæðum einn var á móti.

Umræður urðu um möguleika á að lagt sé bundið slitlag á heimreiðar.

Svohljóðandi tillaga var lögð fram: “Héraðsnefnd Austur Húnvetninga leggur áherslu á að allir sem óska eftir að fá bundið slitlag á heimreiðar, í samræmi við samþykkt Héraðsnefndar Austur Húnvetninga s.l. sumar, eigi jafnan rétt til þess óháð því hvort heimreið liggur út frá vegi með bundnu slitlagi eða ekki.  Oddvitum er falið að kynna fyrir íbúunum möguleika á að fá bundið slitlag á safnvegi.  Fjármunir til safnvega eru mjög af skornum skammti svo líklegt er að forgangsraða þurfi verkefnum. Samgöngunefnd og Vegagerðinni er falið að móta reglur þar að lútandi.” undir tillöguna skrifa Rafn Sigurbjörnsson og Tryggvi Jónsson

Tillagan var borinn undir atkvæði og samþykkt samhljóða.

Bryndís Björk Guðjónsdóttir framkvæmdastjóri skýrði frá því að þann 26. febrúar s.l. hafi verið haldinn fyrsti fundur samstarfsnefndar lögreglu og sveitarfélaga. Helstu hlutverk samstarfsnefnda samkvæmt drögum að viljayfirlýsingu um samstarf lögreglu og sveitarstjórna eru:

Markmiðið er að efla samstarf lögreglu og sveitarfélaga í samræmi við 12. gr. lögreglulaga nr. 90/1996 á þann hátt að:

a) Virkar samstarfnefndir séu í öllum lögregluumdæmum landsins.

b) Á vettvangi samstarfsins sé upplýsingum miðlað, óskir og þarfir ræddar, og sjónarmið lögreglu og sveitarstjórna samræmd um framkvæmd mála og verkefni eftir því sem við á í hverju lögregluumdæmi fyrir sig.

c) Að efla samstöðu og samstarf íbúa lögregluumdæma og lögreglunnar.

d) Að tryggja gott samstarf lögreglu og undirstofnana sveitarfélaga.

e) Að vinna sameiginlega að fækkun afbrota og slysa, öruggara samfélagi og velferð barna og ungmenna, s.s. forvörnum í víðtækum skilningi.

f) Að styrkja hverfis- og grenndarlöggæslu og efla samstarf lögreglu og íbúanna, stofnana, samtaka og fyrirtækja.

g) Almenningur kynnist betur starfsemi lögreglunnar og auka tengsl lögreglu og almennings.

Bryndís óskaði eftir því að fulltrúar sveitarfélaganna hefðu samband við sig ef þeir hefðu einhver atriði sem þeir óskuðu að tekin yrðu upp á vettvangi samstarfsnefndarinnar.

Fundargerðin lesin upp og samþykkt.

Fleira ekki gert, fundi slitið kl. 16:45

